Avgerð frá Skatta- og avgjaldskærunevndini

Avgerð tikin: 14.09.2005

Mál nr.: 05-03-31-30 

Lóg: Meirvirðisgjaldslógin § 12 

Meirvirðisgjald av lønarútreiðslum

Samandráttur:

Felag innflutti byggisett til hús, setti vinning á og seldi hesi til privatpersónar.

Treytirnar fyri at lata vera við at krevja mvg av lønarpartinum vísandi til § 12, litra l í meirvirðis​gjaldslógini vóru ikki loknar, og Skatta- og avgjaldskærunevndin staðfesti tí avgerðina hjá Toll- og Skattstovu Føroya.

Avgerð

Málslýsing

Upplýst er, at Sp/f A keypir byggisett til hús uttanlands, setir vinning á og selur hesi víðari, bæði sum byggisett og sum liðug hús.

Toll- og Skattstova Føroya vísti á, at felagið A keypir byggisett til hús uttanlands, setir vinning á og selur hesi víðari, bæði byggisett og lyklaklár hús. Sambært roknskaparskjølum framgongur greitt, at meirvirðisgjald bert er tikið av einum parti av byggisettunum til víðari sølu.

Eftir § 2 í meirvirðisgjaldslógini er avgjaldsskyldan galdandi fyri allar vørur. Sostatt er tilfar til hús, herundir byggisett, meirvirðisgjaldsskyldugt.

Útreiðslur av vørum ella mvg-skyldugum tænastum, ið verða beinleiðis faktureraðar frá lataranum til byggiharran, kunnu haldast uttanfyri mvg-skylduga virðið hjá byggivirkinum, um so er, at eingin vinningur verður roknaður av hesum útreiðslum.

Toll- og Skattstova Føroya vísir á, at felagið sambært innkomin skjøl hevur selt tvey byggisett í 2003. Í báðum førum er sáttmáli gjørdur millum Sp/f A og byggiharran við einari endaligari peningaupphædd, og er henda sambært sáttmálanum ikki sundurgreinað.

Sáttmáli 1 umfatar 1 stk. byggisett og sáttmáli 2 umfatar byggisett + uppseting.

Viðvíkjandi sáttmála 1sigur Toll- og Skattstova Føroya, at byggisett til víðari sølu er at rokna sum ein vøra. Sambært § 2, stk. 1 í mvg-lógini eru allar vørur umfataðar av avgjaldsskylduni. Sum meginregla er toll- og vøruskráin avgerandi fyri, nær talan er um eina vøru.

Sambært § 12, stk. 1, litra l í mvg-lógini fevnir avgjaldsskyldug søla ikki um lønir til bygging og umvæling av egnum bústaði. Ásetingin frítekur arbeiðsløn fyri mvg í samband við sølu. Sp/f A hevur ikki havt lønarútreiðslur til at framleiða byggisettini og skal tí selja tey til brúkara við mvg.

Viðvíkjandi sáttmála 2 sigur Toll- og Skattstova Føroya, at hetta er byggiarbeiði fyri fremmanda rokning, tí Sp/f A (byggivirki) byggir á grundstykki hjá øðrum (byggiharra) og harumframt nýtir undirarbeiðstakarar til at gera arbeiði.

Leiðbeining hjá Toll- og Skattstovu Føroya frá 1993 (týtt úr donsku vegleiðingini) um bygging og mvg sigur, at avgerandi fyri, um bygging er fyri egna rokning (hjá byggivirkinum) ella fremmanda rokning (hjá byggiharranum) er, hvør eigur grundstykkið, tá byggingin byrjar. Víðari sigur “leiðbeiningin”, at byggifeløg og sølufeløg, ið gera sáttmála við byggiharran um bygging á grundstykki hjá byggiharra​num, men sum lata onnur sjálvstøðug virki byggja fyri seg, skulu rinda avgjald av fullu samsýningini fyri byggingina.

Løn til uppseting av byggisettunum kann ikki koma undir § 12, stk. 1, litra l í mvg-lógini, tí tað er ikki Sp/f A, sum setir húsini upp, men ein undirarbeiðstakari. Undirarbeiðstakarin sendir rokning til byggivirkið við mvg, sum byggivirkið síðan fær frádrátt fyri. T.v.s. at talan er um keyp av arbeiðsorku til víðari sølu.

Niðurstøðan hjá Toll- og Skattstovu Føroya er, at byggisett til sethús og keyp av arbeiðsorku til víðari sølu er mvg-skyldug søla samanborið við § 2 í mvg-lógini og leiðbeiningini um mvg og bygging. Tað frammanundan ov lítið álagda innflutnings-mvgið, tá byggisettini komu til landið, er avroknað undir skeivum fortreytum, tí § 12, stk. 1, litra l sigur “lønir til bygging og umvæling av egnum bústaði” og fevnir tískil ikki um innflutning av vøru fakturerað til eitt byggivirki.

Kærarin vísir á, at tá byggisettini vóru innflutt, og tollstovan avgreiddi tollskjølini, varð bert roknað mvg av tilfarspartinum, og lønarparturin var mvg-fríur. Tað undrar kæraran, at Toll- og Skattstova Føroya ikki góðtekur sama býtislykil í samband við víðarisølu. Byggisettini eru til sethús hjá privatum.

Arbeiðsveitingar í samband við bygging og umvæling av egnum bústaði eru undantiknar mvg-skyldu, smb. § 12, stk. 1, litra l í mvg-lógini. Kærarin metir tað tí vera skeivt, at alt byggisettið verður álagt mvg-skyldu

Avgerðin hjá Skatta- og avgjaldskærunevndini

Kært er um, at Toll- og Skattstova Føroya ikki vil loyva Sp/f A at býta søluprísin upp í samband við lating av húsum (byggisettum) og at lata vera við at krevja mvg av lønarpartinum vísandi til § 12, stk. 1, litra l í mvg-lógini.

Spurningurin, um Sp/f A kundi býta keypsprísin upp við innflutningi av byggisettunum, er ikki partur av hesum máli. 

Avgjaldsskyldug søla fevnir sambært § 12, stk. 1, litra l í mvg-lógini ikki um lønir til bygging ella umvæling av egnum bústaði.

Tveir sáttmálar eru í málinum. Annar sáttmálin umfatar eitt byggisett, og hin umfatar byggisett og uppseting. Í báðum førum býtir kærarin keypskostnaðin upp soleiðis, at ein partur verður avroknaður uttan meirvirðisgjald.

Viðvíkjandi sáttmála I skal viðmerkjast, at talan er um latan av einum byggisetti, sum Sp/f A hevur innflutt og hevur latið keyparunum. Sp/f A hevur einans latið byggisettið, og felagið hevur ikki sjálvt bygt nakað í hesum sambandi. Talan er tí einans um latan av eini vøru, sum ikki er undantikin mvg.

Viðvíkjandi sáttmála II skal viðmerkjast, at talan er um latan av einum lyklaklárum húsum. Sp/f A hevur innflutt byggisettið og hevur gjørt avtalu við keyparan um uppseting av húsunum.

Lønirnar til uppseting av húsinum/byggisettinum kunnu í einum slíkum føri verða fevndar av mvg-lógini § 12, stk. 1, litra l. Men tá tað ikki er Sp/f A, sum ger arbeiði og sendir rokningina til keyparan, men ístaðin letur ein undirarbeiðstakara gera arbeiðið og senda rokning til Sp/f A, er talan um keyp av arbeiðsorku til víðarisølu.

Treytirnar fyri mvg-frítøku sambært § 12, stk. 1, litra l í mvg-lógini vísandi til, at talan er um løn til bygging av egnum bústaði, eru tí ikki loknar. A hevur selt eina vøru, sum ikki er undantikin mvg. Skatta- og avgjaldskærunevndin avgjørdi tí at staðfesta avgerðina hjá Toll- og Skattstovu Føroya.
